Antur yr Actau


Wncwl Paul
Actau pennod 22:30 i 23:22
Os wyt ti isio gwneud ffrindiau, paid â gwneud beth wnaeth Paul o flaen y Sanhedrin – sarhau un o’r aelodau pwysicaf, Ananias yr archoffeiriad, wrth ddweud  “Sori, ond doeddwn i ddim yn sylweddoli mai archoffeiriad oeddet ti”!!! Dyna i ti put down go iawn.  Clyfar iawn, Paul.
Ac mae Paul yn dangos ei glyfrwch eto wedyn.  Mae’r apostol wedi ei anfon o flaen y Sanhedrin gan y Swyddog Rhufeinig er mwyn i’r holl fusnes yn y deml gael ei drafod (achos mae’r Swyddog dal yn y niwl a heb ddarganfod beth ydy’r rheswm dros yr holl gweryla).  Ond yn lle trafod beth sy wedi digwydd, mae Paul yn dechrau siarad am atgyfodiad y meirw – yr union beth sy’n achosi rhwyg rhwng y Sadwceaid a’r Phariseaid.  Felly yn lle dadlau gyda Paul, mae’r Sanhedrin yn dechrau dadlau gyda’i gilydd. Canlyniad hyn ydy noson arall yn y barics i Paul, ond o leiaf mae’n cael cwmni’r Arglwydd ac yn cael anogaeth ganddo - Bydd yn ddewr! Mae'n rhaid i ti ddweud amdana i yn Rhufain, yn union fel rwyt ti wedi gwneud yma yn Jerwsalem.
Rydyn ni’n gwybod tipyn am Paul – un o ble oedd o, ei addysg, ei gefndir fel Iddew, ei waith yn gwneud pebyll, ei fod yn ddinesydd Rhufeinig ac yn y blaen, ac o’i lythyrau fe ddysgwn ni fod ganddo broblem o ryw fath (afiechyd efallai?) oedd yn ei boeni.  Ond yma rydyn ni’n dysgu rhywbeth arall.  Roedd gan Paul chwaer, ac roedd gan y chwaer yna fab, felly roedd Paul yn Ewythr Paul, neu’n Wncwl Paul i’r bachgen yma.  Sut ewythr oedd Paul, tybed… un oedd yn sbwylio ei nai wrth brynu pethau da?  
Daeth y bachgen yma i wybod am gynllun rhai o’r Iddewon yn Jerwsalem i ladd Paul.  Mae yna ymadrodd yn Saesneg Little children should be seen and not heard, ond diolch byth fod y bachgen yma yn ddigon parod i gael ei weld a’i glywed.  

Mae’r hanes yn dweud rhywbeth pwysig iawn wrthon ni.  Dim ots pa mor ifanc ydyn ni, mae lle i bawb yng ngwaith Duw.

Wn i ddim pa mor ifanc wyt ti, ond paid â meddwl bod yn rhaid i ti dyfu i fyny cyn gwneud rhywbeth dros Iesu. Chwilia am dy gyfle.               

